
	“Улсын хэвлэлийн хэрэг эрхлэх хороо ” Улаанбаатар хотноо 1960 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Сургуулийн дунд насны хүүхдийн номын санд

	 

	Орчуулсан Д. Цэрэндондов

	 

	 

	 


ЦИРК ИРЛЭЭ

	 

	Өглөөний долоон цагт ах дүү Кэмбл зорьсон газраа хүрч очвол цирк бас л ирээгүй байв. Өтгөн ургацтай их талд асар майхан ч алга, гялалзсан хувцастай гоё хүүхнүүд ч алга. 

	Мөн заан, тарваган хүмүүс зэрэг тосгоны хүмүүсийн цирктэй холбож боддог ямар ч юм алга байлаа. 

	— Эд нар ерөөсөө ирэхгүй юм болов уу гэж долоон настай Ален гайхаш тасран хэлэв. Гэтэл арван хоёр нас хүрсэн Эдди тайвнаар:

	— Битгий тэнэглэ. Зарлал дээр бямба гарагт гэж байсан шүү дээ гээд бодосхийн нэмж: — Бид бусдаас түрүүлж ирсэн нь юун сайн бэ. Лав бид хоёрыг хөлслөх байх шүү. Хэн түрүүн ирсэн нь урьдаар авна шүү дээ. 

	— Намайг ч бас хөлсөлж авна. Тийм ээ, Эдди? гэж Ален хэлэв. 

	«Чи юу гэж намайг шалаад байгаа юм бэ? Би яаж мэдэх вэ дээ» гэж хэлмээр боловч Эдди өөрөө ч их санаа зовж байгаа учир:

	— Би чамд ажил олж өгнө. Харин намайг тэдэнтэй ярилцахад чи битгий оролцоод байгаарай!

	— Алиалдаг хүмүүс заавал байх байгаа?

	— Заавал байна. 

	— Чи яаж мэд ээ вэ?

	— Би мэднэ. Тэгээд л тэр! гээд Эдди халааснаасаа эвхмэл хутга гаргаж тэнийлгээд: — Хоёулаа хутгаар тоглоё. Хүлээж байхад зугаатай шүү дээ. 

	— Би алиалдаг хүмүүсийг харах сан гэж тун их бодсон юм. Тэгээд хүнээр бууддаг их бууг бас үзэх юм сан. Харин цирк ер нь ирэхгүй юм биш байгаа даа? гэж Ален хэлэв. 

	Тэр хоёр ногоон дээр завилан суугаад тоглож эхлэв. Энэ өдөр салхитай боловч цэлмэг байжээ. Тарианы хагалсан газар, нялх ногоо, талын цэцгийн анхилам үнэр ханхалж байлаа. 

	Энэ хоёр хүүхэд хэдийгээр насаар зөрүүтэй боловч хоорондоо маш адилхан юм. Хоёулаа туранхай, сэргэлэн цовоо, шаргал үстэй, цэнхэр нүдтэй, цонхигор зэвхий царайтай. Энэ хоёрын бүдүүн эдээр хийгдсэн нөхөөс болж гандсан өмд, адил хийцтэй боловч өөр өөр өнгийн эдээр хийсэн ханцуйгүй цамц, аптекийн гоюугаар энд тэндгүй наасан бөгөөд элэгдэж гүйцсэн шаахай зэрэг хувцас нь ах дүү хоёрын нэг гэрийн болохыг илэрхийлж байв. Энэ хоёр хүүхэд циркийг шохоорхон ярьж тоглож суух зуураа далдуур айх сэтгэл нь нэг минутын төдий ч амрахгүй байна. Эдди бол том циркийг огт үзээгүй. Ален бол ерөөсөө циркт орж үзээгүй учраас хоёр хүүхэд энэ удаа цирк үзэж чадах болов уу гэж сэтгэл догдлон суув. 

	Эд нар Индиан муж улсын нэг жижиг тосгонд суудаг бөгөөд энэ мэт алслагдсан газар цирк жил бүр ирдэггүй ажээ. «Том тоглолт» ганц өдөр болох тухай анхны зарлал гарахын хамт Эдди, Ален нар энэ сониноо ээждээ дуулгахаар гүйцгээв. Ээж нь тэдний юм ярихад хэзээд анхааралтай сонсдог заншлаараа сонсоод мөн л өнөөх хэлдэг үгээ хэлсэн нь:

	— Хүүхэд минь, ядахдаа хоёр билет чинь нэг доллар хорин цент юм. Тийм мөнгө надад алга даа. 

	Хоёр хүүхэд шаардсан ч үгүй. Гурван жилийн өмнө эцэг нь гэр бүлээ орхиод явснаас хойш «байхгүй», «ядахдаа» гэдэг үг хүүхдүүдийн амьдралд бат орсон учир ах дүү хоёр тэр үгсийг маргалгүй хүлээн авдаг болжээ. 

	Энэ ярианы дараа Эдди нэг том хүүхдээс их чухал зүйлийг олж мэдсэн нь: хэрэв цирк рүү эртхэн очоод ус зөөх, сандал өрөх зэргээр туслалцвал үнэгүй билет олдох байжээ. Тэгээд ах дүү Кэмбл самрын тос түрхсэн хоёр хэрчим талх авч гэрээсээ гараад найман цагт арван таван минут дутуу байхад нүүдлийн цирк буух газар ажил олох юм сан гэдэг нэгэн хүсэлтэй ирлээ. 

	Гэтэл цирк бас л ирээгүй байсан учир энэ хоёр аргагүй сэтгэл догдлон сандарч эхлэв. Ален нь долоон настай, хөлсөлж ажиллуулах болов уу даа гэж эргэлзэн бодолхийлэн байхад ах нь өөр талаар санаа зовж суув. 

	Ээж нь ажилдаа явах өдрөө Аленийг өөрт нь захиж, асрамжид нь үлдээдэг байсан. Өнөөдөр ингэж явуулахдаа Эдди дүүгээ өөрөөсөө нэг алхам ч холдуулахгүй гэж ээждээ амлаад явсан. Эдди ч ингэж ам өгсөн боловч одоо Эдди өөр зүйлд зовж байна. Цирк ганцхан өөрийг нь ажиллуулахаар авбал эхийн өгсөн үүргийг биелүүлэх үү? Циркт орох уу? гэдгийн аль нэгийг сонгох болох нь. Циркээс татгалзах нь санашгүй хэрэг. Гэтэл дүүгээ бүхэл өдрөөр аз мэдсэн хэрэг гэж орхиод гэрт нь ганцаарыг нь явуулбал ээж намайг лав зодно. Тэгээд оройн хоол өгөхгүй унтуулна. 

	Эдди хутгаар тоглож суух зуураа хэрэг ямар ч болсон балрах нь ээ гэж уйтгарлан бодов. 

	Найман цаг өнгөрөөд, найман цаг хагас болов. Тэгээд есөн цаг болов... Цирк буух газар олон хүүхэд цугларсаар байлаа. Ах дүү хоёр тоглохоо больж дайсны ар талд орсон тагнуул шиг л тэдний дунд орж сүлбэн явав. Шинэ ирсэн хүүхэд бүрээс билет авах гэж байна уу, эсвэл ажил хийх санаатай байна уу гэж асууцгааж байв. Тэдний дотор өрсөлдөх хүүхэд цөөнгүй байсан бөгөөд ах дүү Кэмбл тэд нэг бүрийн нас, хүч чадал, ажиллах хөдөлмөрийн зээл дээр өрсөлдөх эсэхийг үнэлж явав. 

	Арван цаг хагаст анхны мэдээг авчирч яваа хүржигнэсэн тракторууд «АХ ДҮҮ БЕРРИ-ИЙН ЦИРК» гэж цагаан үсгээр хажуудаа бичсэн том тавцан чиргүүлүүд чирсээр гарч ирэв. Хүлээж ядсан хүүхдүүд баярлан орилж тракторын урдаас угтан «Надад ажил өгөөч!», «Намайг хөлсөлж аваач!», «Би хүчтэй шүү!» гэж хашхиралдаж гүйлдэв. Гэвч хэн ч тэднийг хөлсөлж авсангүй, хэн ч тэднийг анхаарсангүй харин «Зай тавь!» «Бүү алмайр!» «Хажуу тийшээ зайл!» гэсэн дуу л байн байн сонстож байв. 

	Тракторууд улам улам нэмэгдэн ирсээр л байлаа Дараа нь бүрхүүлтэй тэрэгнүүд гарч ирэв. Тэр тэрэгнүүдээс комбинезон өмссөн хүмүүс бууцгааж ажилдаа шаламгайлан оров. 

	Зарим нь брезенттэй ачаа, алаг эрээн багана мод овоолон ачсан чиргүүл, тавцангийн хажууг нээв. Зарим нь трактор өөд авирч, эргүүл ба өргөгч краныг зоон ажиллуулж эхлэв. Эдди, Ален нар бусад хүүхдүүдийн хамт нэг газраас нөгөө рүү гүйж, хүүхдийн жингэнэсэн хоолойгоор тасралтгүй «туслалцах хэрэгтэй юу?» «Намайг хөлслөөч!», «Танд хүүхэд хэрэгтэй юу?» гэж хашхиралдаж байв. Гэвч тэднийг яршиглан загнаж хүүхдүүдийг анхаарахтай сэлтэй, тэд нар их хожимдсон тул учиргүй яарч байлаа. Энэ үед хүүхдүүдийн нүдний өмнө арван дөрвөн заан цувран өнгөрөхөд үлгэрт гардаг шиг байв. Заан бүр урьд яваагийнхаа сүүлнээс хошуугаараа барьж явлаа. Хэдэн зааны тусламжтайгаар газраар үргэлжилсэн том брезент дэлгэхэд ах дүү хоёр цөхрөл барж:

	— Биднийг хөлслөхгүй нь байна шүү. Худал ярьсан байна шүү! гэж Ален хэлэв. 

	Дүүгээ тайтгаруулахыг хүссэн боловч өөрөө бас итгэхээ больж эхэлсэн учир Алений санааг засах юу ч хэлж чадсангүй. Эргэн тойрон ийм их бужигнасан хэчнээн их ажил байхад яагаад хүүхдүүдийг ажилд хөлслөхгүй байна гэж энэ хоёр гайхав. Лав ямар нэг хорон санаатай амьтан хясаад байх шиг санагдав. 

	Тракторууд шинэ шинэ ачаатай тавцангууд ба шинэ хүмүүсийг авчирсаар л байлаа. Энд өдий төдий машин цугласан учир хүүхдүүдийн алхам бүр осолтой болов. Эд нарыг хүн бүхэн загнан хөөж байв. 

	Ажилгүй зэрэгцэн зогсож байгаа заанууд руу ах дүү хоёр дуугүйхэн очив. Энд хуралдсан хүүхдүүдтэй ярилцаж үзвэл хэн ч ажил олж чадаагүй байжээ. Эдди, Ален нар заан ба олны бужигнахыг харж газар суух зуур тэдний царай нь улам барайсаар байлаа

	— Эдэнд хүүхэд хэрэггүй гэж би чамд хэлсэн шүү дээ, гэртээ харьяа гэж Ален хэлэв. 

	— Гэртээ хариад яах юм бэ? Энд хөгжилтэй байна шүү дээ. 

	— Юуны чинь хөгжилтэй байгаа юм бэ? Цирк тоглохыг бид үзэж чадахгүй шүү дээ. 

	— Заануудыг бид үзэж байна шүү дээ. Чи яагаад заан харахгүй байгаа юм бэ?

	— Миний залхуу хүрч байна. Би алиалдаг улсыг харах гэсэн юм. Тэд нар байхгүй бол надад сонирхолтой биш. 

	— Юу ч гэсэн чи гэртээ харихгүй шүү! Явбал чих рүү чинь дэлсэнэ шүү. 

	— Тэгвэл цохь л доо! Би ээжид хэлнэ шүү гэж Ален уйлагнав. 

	— Байз л даа, битгий эм зан харгаад бай. Хэн ч чамайг зодох гээгүй байна. Гэртээ хариад яах юм бэ? Энд хөгжилтэй байна шүү дээ. Бид ажил олж магадгүй. 

	— Алиалдаг улсыг харах гэсэн юм, гэж Ален амандаа үглэв. 

	Арван нэгэн цаг болох гэж байв. Цаасанд боосон зүйлээ дэлгэж тостой талхаа идэцгээв. Энэ үед ах дүү Кэмблийн дэргэд олон хүүхэд суусан байв. Том хүмүүс ч байлаа. Цирк хожимдож ирсэн учраас өдрийн тоглолтоо болиод хүүхдүүд хөлслөхгүй болжээ гэсэн цуу үг дуулдав. Гэтэл өдрийн тоглолтод ямар ч гэсэн амжихын тулд олон ажилчин хэрэгтэй болов. Хүлээж байгаа хүмүүсийг 12 цагт хөлсөлж ажиллуулах гэнэ, тэгээд үнэгүй билетээс гадна хүн бүрд нэг доллар өгөх гэнэ гэсэн шал өөр бас нэг цуу сонстов. 

	— Сонсов уу? Хүлээх хэрэгтэй гэж би чамд хэлсэн шүү дээ гэж Эдди баяртайгаар хэлэв. 

	Алений сэтгэл бага зэрэг сэргэсэн боловч үд болоход хэнийг ч хөлсөлсөнгүй болохоор бас л гэртээ харья гэж гонгинож эхлэв. 

	Удсангүй нэг том майхан босгов. 

	— Энэ бол жүжигчдийн гал тогооны газар, тэнд ширээ, сандлыг тавихад хүүхэд хэрэгтэй байна гэж нэг хүн хэлсэн боловч хэн ч тэднийг хөлслөх гэж ирсэнгүй. Тэгэхлээр нь хэдэн томоохон эрэгтэй хүүхдүүд ямар нэгэн туслалцаа хэрэгтэй болов уу гэж мэдэхээр очиход нь тэднийг шууд хөөв. Энэ үед амьтан байх нэг асар татав. Түүний брезент хормойг салхи хөөргөж байв. Жаал байзнаад нэмэлт үзэгдэлд зориулсан бас нэг майхан барив. 

	Хамгийн сүүлд нь гол тоглолт болох маш том асар босгов. Үнэхээр сэтгэл хөдөлгөсөн сайхан зүйл болсон учраас бүх хүүхэд бахдан шагшицгаав. Гэвч ах дүү Кэмбл ба бусад хөвүүдэд ч урьдын адил ажил олдохгүй л байлаа. Ажилчид цирк байрласан газрыг тойруулан гадас шааж утас татав. Дараа нь ажилчид явцгаалаа. 

	Ален, Эдди хоёр бие биеэ түшиж дув дуугүй газар суусаар байлаа. Бүхэл гурван долоо хоног энэ сайхан өдрийн тухай хүсэж мөрөөдөж байсан боловч ингэж азгүй хэрэг болжээ. Хагас цагийн дараа ойрхон суусан нэг хүүхэд босож нэмэлт үзэгдлийн билет худалдаж байгаа эсэхийг мэдье гэж чангаар хэлэхэд нь ах дүү Кэмбл нар түүний хойноос өөрсдийнхөө дайсан мэт дургүйцэн харав. Дараа нь Эдди, Ален хоёр бүр цөхөрсөн байдлаар бие бие рүүгээ хараад мөнгөний аймшигт чадлыг өөрсдийнхөө амьдралд анх удаа ойлгож авлаа. 

	Гэтэл тэднийг гэнэт хөлслөв. Газар дороос гараад ирсэн юм шиг л тэдний өмнө тос болсон хөх костюмтай хөгжилтэй, өндөр хүн хүрч ирэв. Түүний алаг галстук1 салхинд хийсэж, сийрсэн малгайгаа ар тийш тавьсан учир халзан толгой нь ил гарчээ. Энэ хүн хоёр хуруугаа амандаа хийж чих дүлийрмээр чанга исгэрээд хүүхдүүдийг зогсоож, инээд алдан чангаар асуусан нь

	— Хүүхдүүд ээ, циркт орохыг хүсэж байна уу?

	Таваас арван зургаа хүртэлх насны наян хүүхэд босон харайж нэг дуугаар 

	— Тийм ээ! гэж хашхирахад тэр хүн инээд алдаж шуугиан дарахын тул дахин нэг удаа исгэрч хэлсэн нь:

	— Тийм байх гэж би бодсон юм. Аль вэ, наашаа ирцгээ. 

	Хүүхдүүд олсон доогуур шурган орж түүнийг хүрээлэв. Гэнэт тэр хүн Ален руу харж:

	— Жаалаа, чи хэдэн настай вэ?

	Ален түгдэрсхийгээд хурдан залилж:

	— Наймтай гэж. 

	— Сайн байна чамайг би хоёроос төдий л хэтрээгүй байх гэж санаж байсан юм. Хоёр настныг бид авахгүй. 

	Хүүхдүүд түүнийг дэмжиж инээд алдав. Тэр хүн хүүхдүүдийн хамт инээж байснаа чимээгүй болгохоор дахин исгэрэв. Хэдийгээр инээмсэглэсэн нь хэвээр боловч түүний нүүр ширүүн янзтай болов. 

	— Хүүхдүүд ээ, тоглоом шоглоомоо болъё. Намайг анхааралтай сонсоцгоо! гээд тэдэнд улаан билет үзүүлэн, — Тоглолт эхлэхийн өмнө би та нарт ийм билет өгнө. Энэ билетээр үнэгүй орно. Өнөөдөр салхи ихтэй байна. Иймд та нар зөвхөн энд тэнд олс татахад туслах хэрэгтэй. Бас сандал өрнө. Та нар нэг цаг хагас л ажиллах болно гээд Ален руу харж: — Жишээ нь чамайг том хүн шиг ажилла гэж хэн ч хэлэхгүй уг нь аль том нь ажиллавал надад ашигтай сан даа, гэсэн ч яая гэхэв. Харин сайн ажилласан нь билет авна гэдгийг мэдээрэй гэв. 

	— Би сайн ажиллана гэж Ален шуналтайгаар хашхирав. 

	— Би бас сайн ажиллана гэж таван настай нэг хүүхэд хэлэв. 

	— Сайн байна. Хүүхдүүдээ өнөөдөр та нарт аз дайрав гэж бодоорой. Галт тэрэг саатахгүй бол бид цагтаа ирдэг. Тэгээд бидэнд хорь, гучаас илүү хүн хэрэггүй байдаг. Өнөөдөр бид хожидсон учир та нар цөм бидэнд хэрэгтэй болов гээд хүүхдүүд баярлалдан шуугилдахыг намжих болтол хүлээж байгаад, — Харин шударга ажиллана гэсэн ганцхан хэлэлцээтэй байна шүү. Би та нарын бүх залийг мэднэ шүү. Би арван жил циркт ажиллаж байна. Есөн жилийн турш хүүхдүүдийг хөөсөөр байна. Тийм учраас надад «Хөөмхий» гэдэг хоч өгсөн юм. Хэрэв та нар юм хэрэгтэй болбол шууд «Хөөмхий» гээд дуудаарай. Зарим хүүхэд хориод минут ажиллаад бусад цагт нь хаа нэг саравч дор сэрүүцэн сууж байгаад дараа нь гарч ирж билет гуйдаг шүү. Тийм хүүхдүүд юу ч олж авахгүй шүү. Бас зарим нь тоглолт эхлэх хүртэл гүйцэд ажил хийх үнэн сэтгэл байдаггүй. Тийм улсад билет өгөхгүй. Зарим хүүхэд хамаг ажил хийж гүйцсэн хойно гүйж ирээд бүр эхнээс нь та нарын хамт тусалсан гэдэг. Тийм хүүхэд намайг мэдэхгүй байна. Ажил хийвэл хийхийн төсөөтэй хий. Би билет зүгээр өгөхгүй шүү. Яагаад би Хөөмхий гэдэг хочтой вэ гэвэл, би хүний нүүрийг мартдаггүй. Та нарыг цөмийг би цээжлээд авсан. Намайг мэхэлнэ гэж хэн ч битгий бодоорой. Ажил хийж байгааг чинь нүдээрээ харсан хүндээ л билет өгнө шүү. Цөмөөрөө мэдэв үү? 

	Хүүхдүүд 

	— Цөмөөрөө мэдэв. Ажилдаа ороход бэлэн байна гэж хашхирцгаав. 

	— Тэгвэл намайг дагаад явцгаа! 

	Хөөмхий маань амьтан байгаа асар луу гүйв. Баярын цог нүдэнд нь гялалзсан ах дүү Кэмбл бие биеэс хоцрохгүйг хичээн бөөн хүүхдүүдийн дунд гүйв. Хэдийгээр асар хүртэл дөчөөд ярд2 зайтай боловч Хөөмхий маань тэнд гүйж хүрээд амьсгаадан түүний махлаг нүүр нь хөлс асгаран байв. 

	— Би ч, хүүхэд та нар шиг гүйж чадахгүй нь ээ... Одоо яарах хэрэгтэй, та нар мэдэж байгаа биз... Бид золиг шиг хожимдож байна шүү. Өчигдрийн тэр золигийн бороо л... гэж ахархан бүдүүн хуруугаар хүүхдүүд рүү чичсэнээ гэнэт өндөр дуугаар: — Хэрэв байдаг хүчээр ажиллахгүй бол өдрийн тоглолт гарахгүй шүү. Хүүхдүүд минь харвасан сум шиг нисээрэй. Мэдэв үү? гэж хашхичив. 

	Тэр хоёр хуруугаа амандаа хийж чанга исгэрч

	— Ларри, чамайг чөтгөр хааш нь аваад явчхав?

	Майхнаас сахлаа хусаагүй, арзайж сэгсийсэн үстэй, хиртэй ногоон комбинезонтой залуу ухасхийн гарч ирэв. Хөөмхий муу бэхэлсэн брезентийг хуруугаараа зааж ууртайгаар асуув. 

	— Чи майхныг салхинд хийсгэх гээ юү? Би чамайг олсоор бэхэл гэж тушаасан шүү дээ. 

	— Би ямар биеэ хуваалтай нь биш дээ. Гөрөөсөнд өвс өг гэж Жо тушаасан шүү дээ. 

	— Жо, гөрөөсийг юунд тэгж хайрлаад байгаа юм бэ? Гөрөөс түүний садан нь юм болов уу? Майхныг салхи аваад явчихаас өмнө олсоор татаж бэхэл! 

	Хөөмхий маань Ален, Эдди нарын зургаан хүүхдийг дуудаад 

	— Багачууд та нарыг миний найз Ларрид туслалцуулахаар би томиллоо. Түүний юу хэлсэн бүгдийг хийгээрэй. 

	— Байз, чи юунд надад дан нялх юмнууд өгөөд байгаа юм бэ? Арай томхноос нь өгөхгүй гэж Ларри адрав. 

	Тэр зургаагийн нь дотор 16 настай нэг хүүхдээс бусад нь тун бага хүүхэд байв. 

	— Зөвхөн энд ажилчин хэрэгтэй биш шүү дээ, таван мянган сандал чинь өөрсдөө байр байраа олно гэж бодож байна уу? гээд Хөөмхий зургаан хүүхэд рүү эргэж

	— Энд туслалцаж гүйцэхийн хамт тэр гол асарт очоод надаас билетээ аваарай. Миний хойноос яваарай! гэж Хөөмхий бусад хүүхдүүдийг дагуулан гүйлээ. 

	— Харж байна уу. Ямар аз вэ. Би тийм ч бага биш, намайг лав авна гэж би чамд хэлээгүй юу гэж Ален бардамнан шивнэхэд, 

	— Хамаг байдаг хүчээ гаргаж хичээгээрэй. Эд нарт сайшаагдах хэрэгтэй шүү гэж Эдди шивнэв.

	— Хүүе, хөлсний ажилчид аа! гэж даажигнах уурлах хосолсон байдлаар Ларри дуудаж, — Олсноос зүүгдээрэй. Хоёр талд нь гурав гурваараа, бага нь надад ойрхон шиг зогс гэв. 

	Хүүхдүүд заасан газарт зогсож хүнд олсноос шүүрэн авцгаав. Ларри гадас руу бөхийж түүнд уясан олсыг амархан тайлж аваад хоёр гараараа чанга барин гогцоо хийж гадсанд углаад,

	— Зүйтэй, тат!

	Хүүхдүүд байдаг хүчээрээ угз татахад Ларри хөл дээрээ арай ядан тогтов. 

	— Дахиад тат!

	Тэд нар дахин угз татав. Брезент дэлгэгдэн тэнийв. 

	— Хүчтэй татаарай! Зогс!

	Ларри шаламгайлан гогцоог чангалан гадсанд олсыг ороон бэхлэв. Ларри түүнийг хийж гүйцээд өөр гадсанд ирлээ. 

	Ларриг зангилгаа тайлж байх зуур Ален ахаасаа асуув. 

	— Сургуультай нохой үзүүлэх болов уу, үүнээс асуу, гэж шивнэв. 

	— Дуугүй! Түүнд битгий саад хий. 

	— Татаарай! гэж дахин команд дуугарав. — Байдаг чадлаараа тат! Одоо зогс! гэв. 

	Хоёр дахь гадаснаас гурав дахь дээр ирлээ. Дараа нь дөрөв дэх, тав дахид... 

	Удсангүй ах дүү хоёрын сэтгэл хөөрсөн баяр алга болов. Салхинд дэрвэлзсэн даавууг бүдүүн олсоор тэнийлгэн татах гэдэг хүч шавхсан ядаргаатай хэцүү ажил байжээ. Бороонд норж бүдүүрсэн олсны өргөс шиг ширүүн салбархай нь арьс махыг урж гарт шигдээд байв. Хүүхдүүдийн булбарай эмзэг гарын алга хөх няц болов. Алений гар тугалга цутгасан юм шиг хүнд болж хуруу нь мэдээгүй болов. 

	Том асрыг тойрсон хоёр эгнээ гадас дуусмааргүй олон юм шиг санагдаад хүүхдүүдийн чихэнд Ларри: «Татаарай, чанга тат!» гэсэн команд байн байн сонсогдсоор л байлаа. 

	Гэнэт Ален: 

	— Гар өвдөөд байна гэж үнэнээ хэлэв. 

	— Чи шүлсээрээ норгож орхи. Тэгвэл тийм их хорсдоггүй юм гэж Ларри зөвлөв. 

	Бусад хүүхдүүд ч нэг адил шүлсээрээ гараа норгож дахин ажиллаж эхлэв. Тэдний санаа сэтгэл сэргэсэн боловч төдий л удсангүй. Учир нь шүлс тийм ид шидтэй биш байжээ. 

	Хүүхдүүдийн гар хүрэн улаан болж улам өвчин оров. Дараа дараагийн олсыг татахад улам хэцүү болсоор байлаа. Ларри татахыг яаруулан:

	— Бушуул! бушуул! Яагаад тээглэчих вэ? гэж хашхирав. 

	Хүүхдүүдийн эргэн тойрон тоо томшгүй олон багана бүдүүн олс үзэгдэж тэр дундаас хэзээ болсон юм шиг санагдана. Хүүхдүүд амьсгаадан нүдэнд нь хөлсний шорвог дусал орж хөл нь эцэж чичирч байв. Тоглохоос өөр юманд дасаагүй хүүхдийн булчин ийм хүнд хүчир удаан ажилд тэсэхгүй тул хүүхдүүд хурдхан амрахыг ихэд хүсэж байлаа. 

	— Татаарай! Хүчтэй татаарай!

	Амьсгаадан ядарсан Эдди ядарснаа мэдэж дүүгийнхээ төлөө сэтгэл зовон айж эхлэв. Ален нэг минутын төдий л олс алдвал түүнийг шууд хөөчихнө. Тэгвэл яадаг билээ гэж бодож байснаа Ларрийн өмнө зүрх гарган гэнэт:

	— Мистер, бид ядаж нэг минут ч гэсэн амсхийж болохгүй юм уу? гэж хэлчхэв. 

	Ларри өндийж, инээмсэглэн:

	— Бид ажлынхаа зөвхөн хагаст хүрээд байна шүү гэв. 

	Нэг том хүүхэд өргөн алга руугаа нулимж бардамнан:

	— Би л ядраагүй байна гэхэд

	— Чи ядраагүй байж магадгүй. Харин би ядарч байна. Амарна гэж Ларри хэлээд толгойгоо гэдийлгэн үүлтэй цэнхэр тэнгэрийг харж: — Солиотой хүн л циркт ажил хийдэг байх гэж инээмсэглээд: — Салхитай өдрийг би үзэн ядна. Салхинаас бороо нь дээр гэв. 

	— За ямар байна? гэж Эдди сэтгэл зовнин шивнэж дүүгээсээ асуув. 

	— Жигтэйхэн ядарч байна гэж дүү нь хэлэв. 

	— Би мөн адил. Харин чи ажил хаях гэж санаагүй шүү дээ. Тийм ээ?

	— Хаанаас даа. Би алиалдаг улсуудыг харах гэсэн юм. 

	— Тийм бол сайн байна. 

	— Эдди чиний гар өвдөж байна уу? Минийх хачин их өвдөж байна. Цэврүү ч үсрээд байна. Хараач. 

	— Минийх бас л тийм болжээ. Харин чи ажил хаяхгүй биз дээ? Багахан хэсэг нь үлдсэн шүү. 

	— Яасан ч ажлаа хаяхгүй. 

	Нэг хүүхэд Ларригаас:

	— Мистер, одоо хэдэн цаг бол, та мэдэх үү? гэж асуув. 

	— Хоёр цаг өнгөрөөд байна. Хүүхдүүд ээ, ажилдаа оръё. 

	— Тоглолт хоёр цаг хагаст эхэлнэ биз?

	— Энэ жил ер тийм эрт эхэлж байгаагүй. Өнөөдөр 4 цагийн орчим эхлэх байх гэж бодож байна. 

	— Бусад майханд үзүүлж байгаа тарваган хүн, бас өөр юм бүхнийг бид үзэж болно биз? Тийшээ биднийг энэ билетээр оруулах уу? гэж Ален асуув. 

	— Мэдэхгүй. Энэ золигийн циркийн эзэн би биш гэж Ларри хэлээд: — За, аль татаарай хүчтэй! гэв. 

	Тэд нар дахин ажилдаа орцгоов. Одоо Ален зөвхөн ядарсан төдийгүй харин бүр эцэхийн туйлд хүрснээ мэдэв. 

	— Хичээгээрэй дүү минь, тун бага үлдсэн шүү гэж Эдди дэмжин шивнэхийг Ален сонсов. Гэвч Ален түүнд хариу хэлэх чадалгүй байлаа. Циркт орох хүсэл ба нэрээ бодох сэтгэл нь бадайрсан гарын өвдөх өвчнийг давж чадахгүй болоод, Ален барьж байсан олсоо алдав. 

	— Дахиад нэг тат, гуйя л даа гэж Эдди шивнэв. 

	— Чадахгүй нь ээ. 

	— За яршиг суу. Чамаас ашиг гарахгүй нь гэж Ларри ууртай хэлэв. 

	— Ален! Чамд билет өгөхгүй болно шүү дээ. Мистер! Үүнийг ажил хаяхыг битгий зөвшөөрөөч гэж Эдди цөхрөн хэлэхэд Ларри:

	— Дуугүй бай! гэж түүнийг зогсоогоод, — Чиний айж байгаа юмыг би мэдэж байна. Битгий тэнэглэ! Та нарыг очиж ховлоно гэж бодож байгаа юм биш биз. Намайг хэн гэж бодож байгаа юм бэ? гээд Ален руу толгой дохиж, — Хөөмхийд харагдахгүй бай. Биднээс битгий хоцроорой. Тэгвэл хамаг хэрэг бүтнэ. За, хүүхдүүдээ ажилдаа ор! 

	— Юун сайн юм бэ! Баярлалаа гэж Эдди хэлчхэв. 

	Тэд нар хамгийн сүүлийн олсыг чангалаад бэхлэв. Одоо ямар ч салхи аюултай биш болов. 

	— За дууслаа! гэж Ларри хүүхдүүд рүү хараад инээмсэглэв. Хамгийн том хүүхэд л арай гайгүй, бусад нь Аленаас дутуугүй ядарсан байлаа. 

	— Хэцүү байна уу, хүүхдүүд ээ? Одоо Хөөмхий дээр гүйж очоод билетээ авцгаа. Билетийн төлөө өдий чинээ их хөлсөө гаргасандаа та нар лав харамсахгүй байх гэж итгэж байна. 

	Арван таван настай хүү:

	— Би ердөө ч ядраагүй. Би хүнд ажил хийж сурсан хүн юм гэж бардамнан хэлэв. 

	— Тийм тусмаа чамд сайн даа, хүү минь. 

	— Мистер танд баярлалаа. Дүүгийнхээ өмнөөс танд баярлалаа гэж Эдди нам дуугаар хэлэв. 

	Ларри түүнийг тоглоом хийн хажуу руу нь нударч:

	— Хэзээ нэг цагт чи надад мөн л ингэж туслаарай гэв. 

	— Энд ус байна уу? Ам их цангаж байна гэж Ален асуув. 

	— Тэртээ тэр майхныг харж байна уу? Тэнд устай брезент уут өлгөөтэй байгаа. Хэрэв түүнд пиво байвал над руу исгэрээрэй, Би бас очно гээд Ларри салахдаа инээмсэглэн амьтны хорооны цаагуур далд оров. 

	Ажлаа дууссандаа баяртай яваа энэ хүүхдүүд тал дундуур яаралгүй алхацгаан, хэний гарт их цэврүү байгааг зэрэгцүүлэн бараг ядарсангүй гэж бардамнан бие биедээ сайрхаж явлаа. 

	— Би сайн ажилласан шүү, тийм ээ? гэж Ален асуув. 

	— Тэгэлгүй яах вэ. 

	— Энэ гар өвдөөгүй сэн бол би яасан ч ажил хаяхгүй байсан юм. 

	— Зүгээр, чи биеэ тун сайн авч байсан шүү. 

	— Эдди чи ядарсан уу?

	— Жаахан ядарсан

	Ус нь бүлээн, бас брезент амтагдсан байсан ч хүүхдүүд ховдоглон залгилж бага зэрэг сэтгэл амарцгаав. Тэд нар сэрүүцэж аваад гол асрын зүг түргэлэн алхацгаав. 

	— Тэр хүнээс чамайг нохойны тухай асуугаасай гэж бодоод л байлаа. Алиалдаг хүмүүсийн дараа хамгийн сонирхолтой нь тэр шүү дээ. Нохойнууд хачин хачин юм хийдэг шүү. Энэ циркт нохой бий биз?

	— Би Хөөмхийгөөс асууна. Тэр лав мэдэх биз гэж Эдди хариулав. 

	Тэд нар хөмхийтэй гол асрын дэргэд уулзав. Тэр тэрэгний дэргэд зогсож сандал зөөж байгаа хэсэг хүүхдийг командалж байв. Арван таван настай хүүгээр толгойлуулсан зургаан хүүхэд түүнд хүрч очив. 

	— Хөөмхий! Бид ажлаа дууслаа. Бүх олсоо татаж чангаллаа. Билетээ авч болох уу? гэж хамгийн ахмад хүүхэд хэлэв. 

	— Бололгүй яах вэ. Харин урьдаар сандлуудыг зөөхөд тусал. Хоёр хоёроороо болцгоо гэж Хөөмхий хэлэв. 

	— Бид бас ажил хийх гэж үү? гэж, Эдди намхан дуугаар асуухад:

	— Сандлууд тавих хэрэгтэй. Сандалгүй ямар цирк байх билээ. Дөнгөж хагасыг нь буулгаад байна. За явцгаая. Сандал хөнгөхөн шүү гэж Хөөмхий хэлэв. 

	— Та бидэнд билет өгнө гэж амласан шүү дээ. Яагаад өгөхгүй байгаа юм бэ? гэж 15 настай хүү гомдсон маягтай хэлэхэд Хөөмхий инээмсэглэхээ больж:

	— Байз, чи надад битгий заагаад бай. Би сандлууд тавих үүрэгтэй хүн. Өнөөдөр салхитай болоод та, нар уяа чангалах болсон нь миний буруу биш. Дахиад жаахан ажиллацгаа. Унаад ойчих биш дээ. Та нар чинь хэдэн сандал зөөхөөсөө залхуураад байгаа хэрэг үү? Ер нь ажиллах юм уу? Үгүй юм уу? Тийм үү? Үгүй юу?

	— Ажиллана гэж ахмад хүү аман дотроо шивнэв. 

	— Тэгвэл хоёр хоёроороо болоод эхлээрэй. Хүүе шар үстэй хоёр жаал аа! Та хоёр чинь ах дүү юм уу? Ажилдаа ороорой. 

	— Бид ядраад байна. Хачин их ядарсан шүү гэж Эдди аяархан хэлэв. 

	Хөөмхий түүний толгойн үсийг гараараа сэгсийлгээд:

	— Жаахан ядрахад гайгүй. Чи чинь ажилчин хүн шүү дээ. Тийм биз дээ? гэж ах дүү хоёрыг тэрэг рүү түлхэн, — Арван тав, хорин минутын дараа тоглолт эхлэх хэрэгтэй гэв. 

	— Би одоо ажил хийж чадахгүй нь, Эдди миний гар их өвдөж байна гэж Ален уйлагнан гуйв. 

	— Энд арван таван минут хэртэй хийх ажил байна. Сандлууд хөнгөхөн гэж тэр хэлж байна шүү дээ. 

	— Үгүй Эдди, би өөр юу ч хийж чадахгүй. 

	— Байз, чи ажиллаж байгаа юм шиг л явж бай. Сандлыг би ганцаараа зөөе. Чи нэг булангаас нь түшисхийгээд л яв гэж Эдди цөхрөн шивнэхэд, 

	— За тэгж үзье. 

	— Түргэн яваарай. Хүн цугларсан байна. Цөм эхлэхийг хүлээж байна гэж Хөөмхий хөгжилтэй хашхирав. 

	Чиргүүл тэргэн дээр сандлууд овоолсон байлаа. Энэ бол гурав гурваар нь зэрэгцүүлэн холбосон эвхмэл сандлууд байлаа. Усан хулгана болтлоо хөлөрсөн нэг ажилчин тэргэн дээр зогсож, сандлуудыг авч арван зургаан настай шөрмөслөг нэг хүүд өгөхөд тэр хүү бусад хүүхдүүдэд дамжуулан өгч байв. 

	Хөөмхий алиа шог үгээр тохуурхан хөөгдсөн хүүхдүүд тэр сандлыг хориод ярд газар байгаа циркийн байранд зөөж гүйх ёстой байлаа. Хөөмхий тэднийг яаруулан

	— Хурдал, хурдал, өнөөдөр золиг шиг их хожимдож байна. Та нар ч гэсэн тоглолтыг үзэхгүй, өнгөрүүлчих гэж бодохгүй байгаа биз. Хүүхдүүд ээ, би зөв ярьж байгаа биз? Ах дүү хоёрын ээлж болсон. Ойрт сандлаа барь. 

	Эдди хоёр гараараа сандлуудыг түшлэгээр нь холбосон яс модноос тэвэрч авахад Ален хэдийгээр туйлдаа хүртэл ядарсан боловч нөгөө үзүүрээс нь байдаг л хүчээрээ дэмжив. Тэр хоёр гол асар луу чиглэн явлаа. 

	Хөөмхийн дуу тэдний хойноос хангинасаар л байлаа. Тэд амьсгаадан асар дотор гүйж оров. 

	Тэнд эмх замбараагүй бужигнаж байв. Хүмүүс сүлжилдэж тэртээ дээр ямар нэгэн юм барьж бэхэлж, сандлууд тас нясхийж, хүмүүс хашхиралдан, хүмүүсийн эв хавгүй чимээ дуугарч, гоё формын хувцастай3 хөгжимчид хөгжмөө хөглөж байлаа. 

	— Зам дээр битгий зогс! Тийш нь аваач гэж нэг хүн хүүхдүүдийн араас хэлэв. 

	Ах дүү хоёр эргэж харвал бас нэг Хөөмхий тэднийг дээд давхар өөд гарга гэж зааж байв. 

	Тэр хоёр бараг дээвэр хүртэл авирч сандал засан тавьж байгаа ажилчдыг оллоо. 

	Эдди, Ален хоёр тэдэнд сандлаа тушаагаад доошоо буухдаа сандал зөөж яваа бусад хүүхдүүдэд зам тавьж өгч явлаа. 

	— Битгий яар, буцах замдаа амрахыг хичээе гэж Эдди дүүдээ хэлэв. 

	Тэр хоёр алхмаа дөнгөж яаралгүй болгохын хамт Хөөмхийн дуу тэдний толгой дээр ташуурын дуу шиг тас хийж:

	— Жаалууд аа, та нар залхуурч байна уу? Бидэнд ажил хийдэггүй хүмүүс хэрэггүй шүү! гэж хашхирав. 

	Хоёр хүүхэд сандран асраас гүйн гарлаа. 

	Түрүүнд нь тэднийг гадас багана, канат олс4 хүрээлж байсан бол одоо тэдний өмнө уул овоо шиг сандлууд байлаа. 

	Нэг тэрэгнээс сандал буулгаж дуусмагц зэргэлдээ байгаа өөр нэг тэрэг рүү тэднийг явуулав. Сандал зөөх нь олс татахаас хамаагүй хөнгөн бөгөөд ядахдаа сул буцах замдаа түр амрах боломжтой юм. Гэвч эд нар үхтлээ ядарсан болохоор энэ ажил бүр ч хүнд байлаа. Нэг минут ч болов сууж амармаар байна гэж Ален үргэлж шалсаар байсан боловч Эдди битгий тэг гэж аргадан гуйсаар явлаа. 

	— Суухтай чинь зэрэг чамайг дор нь хөөчихнө. Би ганцаараа зөөж байна шүү дээ. Чи зүгээр дэргэд л яваад бай. Чи инээдтэй алиалдаг улсыг үзэх гэсэн шүү. Ален ээ, тийм биз? 

	Гэвч удалгүй Эдди өөрөө бүрэн ядрав. Хоёр хөвгүүн ядарснаас нүүр нь зэвхий болж, хөлсөндөө үс нь шал ус болжээ. 

	Хөөмхий байхгүй сэн бол эд нар тэсвэрлэж чадахгүй байсан. Энэ хүнийг үзэн ядах хурц хорсол нь тэр хүүхдүүдэд хүч өгч байв. Бас түүний дуунаас хаашаа ч нуугдаж болохгүй нь тус болж байлаа. Хөөмхий хашхиран:

	— Тэр хархүүг хараач. Билет зүгээр байгаад авах санаатай байна. Ядарсан юм гэнэ, та минь. Яадаг бил ээ! Ядрахгүйгээр ажил хийх санаатай байх аа! Хар хүү, чи эндээс явсан дээр. Би чамд ямар ч билет өгөхгүй шүү. Хүүхдүүд ээ! Бодоорой! Тоглолт арван таван минутын дараа эхэлнэ. Хэрэв улаан билет олж авахыг хүсэж байвал сандлуудаа түргэл. Хагас тэрэг сандал үлдээд байна. Зүгээр! Уначихгүй шүү. Харин ажил хийж сурна. Ха ха! Та нар зөөдөг, би хөөдөг, Ха-ха... Ертөнцийн ёс ийм байдаг юм. За, хүүхдүүд ээ, бушуулаарай!

	Эдди бурханд залбирав. Алений хамт энэ бүх зовлонг дуустал давахад нь туслах болтугай гэж Эдди бурханд залбирлаа. Энэ бүх зовлонгийн дараа цирк үзэхэд энэ дэлхий дээр юу ч битгий саад болоосой гэж бурханд залбиран гуйв. 

	Дөрвөн цаг өнгөрөх үед сандлуудыг тавьж дуусав. Индэр дээр үрдэс асгасан байв. Хүүхдүүд Хөөмхийн өмнө дугаарлан зогсож билет авахаар хүлээж байхдаа зарим томоохон нь ядарсан дуугаар ярьж:

	— Өнөөдөр бид мөн л ажиллаа даа! Чи юу гэж бодож байна?

	— Би ч энэ цирктэй хамт яваад байх сан л гэж бодож байна. 

	Багачууд нь ядраад юу ч дуугарч чадахгүй байсан боловч тэд нар өөрийнхөө амжилтад бахархаж байв. 

	— Хүүхдүүд ээ!Та нараас хэн нь өнөөдөр 10 цаг хагасад ирж сандлуудыг машинд буцааж ачих хүсэлтэй байна? Тэр хүүхдэд атга мөнгө өгнө. Атга дүүрэн мөнгө шүү гэж Хөөмхий хэлээд: — За одоо явцгааж сонин юм үзэцгээ. Ийм тоглолт та нар хүн болсоор үзээгүй. 

	Ах дүү хоёр циркт орсон нь зүүд шиг л байлаа. Хоёр дахь Хөөмхий:

	— Ажил хийсэн хүүхдүүд тэнд оч гэв. 

	Эдди, Ален хоёр заасан газар луу өөдөө гарч бушуухан суулаа. Тэр хоёр бие биеэ түшин сууж тавцан руу бүлтийтлээ ширтэв. Цирк үзэгчдээр дүүрэв. Хөгжим нижигнэж тайзан дээр чийдэнгийн хурц гэрэл тусаж байв. 

	— Алиалдаг хүмүүс, ноход, их бууг үзэх юм сан гэж Ален шивнэв. 

	— Агаарын гимнастикийг үзэх юм сан гэж Эдди эхлэв. 

	Тэр хоёр хүүхэд тун их ядраад ярих ч хүсэлгүй болсон тул чимээгүй суулаа. Тэд хурц гэрлээс гялбаж нүдээ анивчин, наранд шарагдсан брезентийн халуунд аажмаар дулаацаж аятайхан байлаа. Гэнэт хөгжмийн дуу намуухан болж микрофоноор зарлагчийн чанга хоолой сонстож байсан боловч Эдди, Ален хоёр түүний юу ярьж байгааг ойлгож мэдсэнгүй. Дахин хөгжмийн дуу бүх чимээг дарж хангинаад хөшгийн цаанаас хэдэн энэтхэг бүжигчин эмэгтэйчүүд гүйн гарч ирлээ. 

	Хөвүүдэд тэд нарын бүжиг дуусашгүй урт бөгөөд гулзалзсан гарууд нь могой шиг санагдав. Дараа нь заанууд гарч ирлээ. Тэр заанууд элдэв хачин юм хийж байв. Хөвүүд хэдийгээр тэр бүгдийг харах гэж байдаг чадлаараа хичээх боловч тэд нар зааныг урьд нь үзсэн ба тэгээд ч тоглолт нь гурван тайзан дээр нэгэн зэрэг гарч байсан болохоор анхаарлаа нэг зүгт хандуулахад саад болж байлаа. Ах дүү хоёрын ядаргаа нь аажимдаа дийлж ядарсан толгойгоо бөхийлгөн бие биедээ улам нягт наалдаж унтлаа. 

	Хөөмхий хүүхдүүд рүү зааж өөрийнхөө туслагчдаа: 

	— Харав уу! Үргэлж ингэж байдаг. Энэ зэрэгт суугаа хүүхдийн тав нь бөх унтсан. Бусад нь унтаагүй боловч юу ч ойлгохгүй байгаа гэдгийг би хэнтэй ч мөрийцөхөд бэлэн байна. 

	— Эд нарыг чи өнөөдөр яггүй их зовоосон шүү. Бид дэндүү их хожимдсон шүү гэж туслагчийн хэлэхэд:

	— Би зовоосон гэж үү? Би энэ золигийн салхийг гаргасан юм шиг болох нь уу? Би өөрийнхөө л үүргийг хариуцсан юм. Энэ хүүхдүүд циркт орохыг учиргүй их хүсээд надаас ажил өгөхийг гуйгаад байсан шүү гэж Хөөмхий хэлэв. 

	— Чөтгөр ав, ямар ч гэсэн өөрийн тоглолтыг амжлаа. Ингэж амжина гэж итгээгүй шүү. Үзэгчид мөн олон оо!

	Хөөмхий Ален, Эдди хоёрыг зааж

	— Чи тэр хоёрыг хар л даа, хөөрхий хүүхдүүд дээ! гэж хэлэв. 

	Ах дүү хоёр их бууны дуугаар цочин сэрэв. Яг л хар дарж зүүдэлсэн юм шиг их бууны амнаас гонжгор юм дээшээ нисэж агаарт хэд годройтоод доошоо чулуу шиг явж хамгаалан татсан торон дээр унах нь үзэгдэв. Үзэгчид алга нижигнүүлэн ташив. Хүмүүс өөрсдийнхөө суудлаас босож гэр гэртээ харихаар тарцгаалаа. 

	Өөр үзэх юм алга учир ах дүү Кэмбл мөн гэртээ харихаар нэг ч хүнд мэдэгдэхгүй сэм уйлж явлаа. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1960 оны хэвлэлийн ӨМНӨХ ҮГ

	 

	АЛЬБЕРТ МАЛЬЦ бол америкийн дэвшилт зохиолчдын нэг юм. Мальц 1908 онд Нью-Йорк хотод төржээ. 

	Түүний анхны зохиол нь гучаад оны эхээр хэвлэгдэж эхэлсэн бөгөөд гол төлөв жүжгийн зохиол байжээ. 1934 онд бичсэн «Ертөнц дээр энх тайван» гэдэг жүжгийн зохиолд империалист дайныг эсэргүүцсэн, 1935 онд бичсэн «Харанхуй уурхай» гэдэг жүжигтээ капитализмын бурангуй мөлжлөгийн эсрэг боссон уурхайчдын тэмцлийг харуулсан юм. Мальцийн бичсэн өгүүллэгүүдийн «Амьдрал ийм байдаг юм» гэсэн цоморлог 1938 онд хэвлэгдсэн. Мальц зохиолдоо америкийн жирийн хүмүүсийн хүнд хувь зохиолын тухай ба ажилгүйдэл, арьс, үндэсний ялгаварлах үзэл, негрүүдийн эрх мэдэлгүй байдлын тухай бичсэн юм. 

	Өөрийнхөө «Ертөнц дээр хамгийн азтай хүн» гэдэг зохиолд азгүй Дэнесси Фултон өөрийн гэр бүлийг өлсгөлөнгөөс аврахын тул зайлшгүй амь алдах ажлыг хийе гэж дуртай зөвшөөрч байдаг. 

	«Замаар яваа хүн» гэдэг зохиолдоо гэр бүлдээ тээр болохгүйн тул гэрээсээ зайлж хээр замаар тэнүүчилж яваа хүний дүрийг үзүүлсэн. Дэнек Питкет гэдэг хүн уушгины эдгэшгүй өвчнөөр үхэх ёстой болдог. Учир нь туннел нүх ухахад барилгын захиргаанаас ажилчдад хортой кварцын тоосноос хамгаалах тусгай багаар хангаагүй байжээ. «Замаар яваа хүн» ба «Ертөнц дээр хамгийн азтай хүн» гэдэг зохиолууд бол америкийн ердийн хүний хувь заяаг тод харуулсан юм. 

	«Амьдрал ийм байдаг юм» гэдэг зохиолын гол баатар залуу негр Бичер нь цагаан арьстан түрэмгий нэгэн этгээдийг алгадсандаа болж амиа хорлож үхдэг. Учир нь куклуксклынхан засаг захиргааны эрх баригчидтай нэгдэн тэр негрийг Линчийн зэрлэг шүүхээр шийтгэх гэсэн байжээ. 

	1940 онд бичсэн «Гүн булаг» гэдэг романдаа америкийн авто машины үйлдвэрийн гол хот Детройтод капиталистуудтай ажилчдын явуулж байгаа тэмцлийг харуулсан бөгөөд романы төвд ажилчдын сонирхлын төлөө шийдвэртэй тэмцэгч коммунист Принсийн дүрийг маш сайхнаар үзүүлсэн юм. 

	1952 онд Мальц «Моррисоны хэрэг» гэдэг нэг бүлэгт жүжиг бичив. 

	Энэ авьяаслаг зохиолчийн томоохон хэдэн зохиол нь эдгээр болно. Мальц нэлээд хэдэн зохиолыг хүүхдэд зориулан бичжээ. Америкийн нэгдсэн улсад өсвөрийн залуу хүмүүсийн амьдралын хүнд байдлыг зохиолч хүүхдүүдийн ухаан сэтгэлийн нарийнаар тусган харуулсан юм. 

	«Тоглоом» гэдэг өгүүллэгтээ ажилгүй эцэг нь өвчтэй охиндоо шил сүү олохын тулд өөрийнхөө сүүг санаатайгаар хулгай хийлгэдэг байна. 

	«Дэнунсль дахь ням гараг» гэдэг өгүүллэгтээ капитализмын зэрлэг мөлжимтгий хууль багачуудын оюун ухааныг ялзруулан эрэмдэг зэрэмдэг болтол эвддэгийг үзүүлсэн. 

	«Цирк ирлээ» гэдэг энэ өгүүллэгт Мальц хоёр америк хүүхдийн амьдралыг чадамгайгаар илэрхийлэн харуулжээ. Тэр хоёр хүүхдийн эх нь хөвүүдээ цирк үзүүлэх ганц доллар ч үгүй байжээ. Ах дүү хоёр цирк үзэхийн тулд бүхэл өдрийн турш нүүдлийн циркийн байр бэлтгэхэд туслалцан ажиллах хэрэгтэй болсон. Тэр хоёр ажлаа дуусгаад үнэгүй билет олж авсан боловч тэд хүссэн циркээ амтархан үзэж чадсангүй. 

	Үхтлээ ядарсан тэр хоёр нойртоо дарагдаж бараг бүх тоглолтыг унтан өнгөрүүлчхэв ээ. 

	Мальцын бичсэн зохиолын онцлог нь товчхон, тодорхой бөгөөд жирийн хэлээр бичигдсэн байдаг. 

	Альберт Мальц энх тайвны ба ардчиллын төлөө олон нийтийн хөдөлгөөнд идэвхтэй оролцдог юм. 1947 онд Мальц нь «Америкийн эсрэг үйл явуулгыг шүүн мөрдөх комисст» байцаагдсан ба 1950 онд хэдэн сараар шоронд хоригдсон болно. 

	Альберт Мальц бол Зөвлөлт холбоот улсын үнэнч хань юм. Түүний бүх уран бүтээл нь капитализмын боолчлол ба дарлал болон америкийн ноёрхогч хэсгийн империалист бодлогын эсрэг чиглэсэн юм. Зохиолч дэлхий дахины бүх жирийн хүмүүсийн явуулж байгаа энх тайвны тэмцэл, нийгмийн шударга ёс ялна гэдэгт төгс хатуу итгэдэг бөгөөд учир нь үнэн хэргийн төлөө тэмцэгчид ялагдашгүй юм. 

	 

	 


1960 оны хэвлэлийн Хэвлэн нийтлэлийн мэдээлэл :

	 

	ГЭГЭЭРЛИЙН ЯАМНЫ ХЭВЛЭЛ

	 

	АЛЬБЕРТ МАЛЬЦ

	 

	ЦИРК ИРЛЭЭ

	 

	Сургуулийн дунд насны хүүхдийн номын санд

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	УЛААНБААТАР 1960

	 

	Зургийг Ж. Цэвэгсүрэн 

	Орчуулсан Д. Цэрэндондов

	Техник редактор Б. Дашлэгцэг 

	Хянагч Ө. Шаравдорж

	 

	Өрөлтөд 1960 оны 9 дүгээр сарын 4-нд шилжүүлэв. 

	Хэвлэлд 1960 оны 12 сарын 10-нд 

	 

	Хэвлэлийн хуудас 1, 5 

	Цаасны хэмжээ 84x108 1/16

	 

	Б № 05644 

	За №269

	 

	Сүхбаатарын нэрэмжит төв хэвлэх үйлдвэр 

	Улаанбаатар хот

	
Заметки

		[←1]
	 Зангиа (ЦБ)




	[←2]
	 Ярд — Английн урт богинын хэмжээ, 91 см орчим. 




	[←3]
	 Дүрэмт хувцас (ЦБ)




	[←4]
	 Татлага олс (ЦБ)

